HOTUBA YA WAZIRI WA KILIMO MHE. MHANDISI DAKTARI CHARLES JOHN TIZEBA ALIYOITOA KWENYE MKUTANO WA 14 WA WADAU WA TASNIA YA PAMBA KATIKA UKUMBI WA CHUO CHA BENKI KUU JIJINI MWANZA
TAREHE 4 NOVEMBA, 2018
Mheshimiwa  John Mongella, Mkuu wa Mkoa wa Mwanza

Waheshimiwa Mawaziri

Waheshimiwa Wakuu wa Mikoa

Makatibu Wakuu

Waheshimiwa Wakuu wa Wilaya

Waheshimiwa Wabunge

Makamu Mwenyekiti wa Bodi ya Pamba

Mwenyekiti wa Chama cha Wafanyabiashara wa Pamba

Mabibi na Mabwana

Mheshimiwa Mwenyekiti,
Nichukue fursa hii kwanza kuwashukuru Wadau wa Tasnia ya Pamba kwa kukubali mwaliko kuhudhuria mkutano wa 14 siku ya Jumapili.  Utayari mliouonesha leo inadhihirisha jinsi zao la pamba mnavyolipa umuhimu katika shughuli zenu za kila siku.  Pili niendelee kuwashukuru  Wadau wa Tasnia hii kwa kujiwekea utaratibu wa kukutana na kujadili matatizo yaliyojitokeza katika msimu unaokwisha na kupanga mikakati ya kuboresha kilimo cha pamba na soko lake katika msimu unaofuata.  Ninaamini kwa kukaa pamoja na kupanga kwa pamoja tutaweza kukabili matatizo hayo na kuweza kuongeza uzalishaji wa pamba.
Mheshimiwa Mwenyekiti,
Uzalishaji wa pamba katika msimu wa ununuzi wa 2018/19 umeongezeka kwa asilimia 67 kutoka tani 133,000 hadi tani 221,600. Kwa niaba ya Serikali niwapongeze Waheshimiwa Wakuu wa Mikoa, Wakuu wa wilaya kwa kazi nzuri mliyofanya ya kuhamasisha na kusimamia shughuli za uzalishaji wa pamba baada ya kupokea maelekezo kutoka kwa mheshimiwa Waziri Mkuu katika vikao mbalimbali vilivyofanyika Dodoma, Dar es Salaam, Shinyanga na Mwanza.  Matarajio ya uzalishaji yalikuwa makubwa zaidi na naamini pamba iliyokuwa imepandwa ingetufikisha hapo. Hata hivyo zifuatazo ni sababu ambazo zilipunguza uzalishaji:- Ukame mkali kati ya Januari na Februari ulipukutisha vitumba vichanga; Mripuko wa wadudu wakiwemo viwavi jeshi vamizi, vidung’ata, chawa jani, vithiripi, vidukari. Wadudu wanaofyonza miaka ya nyuma halikuwa tatizo kwenye pamba; Mvua kubwa kupita kiasi kati ya Machi na Mei ilizamisha pamba kwenye maeneo yote ya mbuga na mabondeni; na Ufahamu mdogo wa wakulima kuhusu matumizi ya viuadudu. 

Mheshimiwa Mwenyekiti,
Tulipokutana tarehe 25 Oktoba 2016 katika Mkutano wa 13 wa Wadau wa Tasnia ya Pamba, tulijadili kwa kina tatizo la mbegu bora za kupanda na kila aliyepata nafasi ya kuzungumza aliongea kwa uchungu kuhusu kutokuwepo kwa mfumo wa kuzalisha mbegu bora  za kupanda.  Ninayo furaha kutoa taarifa kwamba, mfumo wa kuzalisha mbegu bora za pamba umefufuliwa na unafanya kazi. Mbegu mama (Breeder seed) inazalishwa katika Taasisi ya Utafiti ya Ukiriguru na inakwenda kupandwa katika shamba la Nkanziga lililopo Wilayani Misungwi ili kuzalisha (Prebasic seed). Mbegu hiyo inakwenda kupandwa katika Kata ya Mwabusalu wilayani Meatu ili kuzalisha mbegu ya Msingi (Basic seed). Mbegu ikitoka Mwabusalu inakwenda kupandwa Wilaya ya Igunga ili kuzalisha mbegu iliyothibitishwa (Certified Seed). Katika kipindi cha miaka 2 tumefanikiwa kuzalisha mbegu mpya ya UKM08 kwa ajili ya wakulima wote wa pamba. Kuanzia msimu huu wa kilimo wa 2018/19 wakulima wote watapanda mbegu mpya ya UKM08. Nichukue fursa hii kuwapongeza Wadau wote mlioshiriki kufanikisha uzalishaji wa mbegu bora kwa ajili ya wakulima wetu.
Mheshimiwa Mwenyekiti,
Kilimo cha pamba bado kina matatizo ya msingi ikiwemo huduma za ugani kutowafikia wakulima.  Hili ni tatizo kubwa la uendelevu wa kilimo nchini si pamba peke yake. Maelekezo mengi yametolewa kuhusu umuhimu wa kuboresha utoaji wa huduma za ugani, lakini utekelezaji wake ni hafifu. Nakitaka kikao hiki tulijadili suala hili na tuliwekee azimio linalotekelezeka ili tija katika kilimo cha pamba na mazao mengine iweze kuongezeka. Kutopanda kwa vipimo vinavyotakiwa ni janga la muda mrefu katika kilimo cha pamba, nimetaarifiwa kwamba katika msimu wa kilimo wa 2017/18 Wilaya 13 zilipatiwa kamba za kupandia na wakulima waliitikia vizuri sana na matokeo tija imeongezeka katika maeneo hayo. Naiagiza Bodi ya Pamba kutekeleza Agizo langu la kugawa kamba za kupandia kabla ya tarehe 10 Novemba 2018. Dhamira yangu ni kuona kila mkulima anayelima pamba msimu huu apande kwa vipimo vinavyotakiwa. 
Mheshimiwa Mwenyekiti,
Msimu wa kilimo wa 2017/18, tumeshuhudia kiwavi jeshi vamizi kikimaliza mazao shambani, kwa kiasi kikubwa kushuka kwa uzalishaji wetu umechangiwa na huyu mdudu hatari ambaye anaathiri zaidi ya mimea 80. Wizara yangu inachukua hatua mbalimbali ikiwemo kuelimisha wakulima jinsi ya kumdhibiti mdudu huyu. Hatua ya kwanza ya kudhibiti mdudu huyu ni kuhakikisha masalia ya mimea ya msimu uliopita yanachomwa moto. Katika zao la pamba  wakulima wanapaswa kuong’oa na kuchoma miti ya pamba kabla ya tarehe 15 Septemba, lakini Wilaya nyingi nilizopita miti ya pamba bado imesimama. Tafsiri yake hatujaelewa ukubwa wa tatizo hili. Nitoe wito kwa Viongozi wote twende tukasimamie suala hili kwani madhara katika uzalishaji ni makubwa mno tusipochukua hatua.

Mheshimiwa Mwenyekiti,
Kwa miaka mingi zoezi la upuliziaji wa pamba ulizingatia kulinda kitumba na hapakuwa na haja ya kulinda jani kwa sababu wadudu wanaofyonza (sucking pests) hawakuwa wanaathiri uzalishaji. Kutokana na mabadiliko ya tabia nchi, kuwepo kwa wadudu wanaofyonza kumehitaji kuwa na viuadudu vinavyoweza kupambana na wadudu hao. Nimeidhinisha viuadudu vipya 2 viingizwe nchini ili kukabaliana na ongezeko la wadudu hawa.

Mheshimiwa Mwenyekiti,
Uamuzi wa Serikali kubadili mfumo wa ununuzi wa pamba ulipokelewa kwa hisia mbalimbali. Nichukue fursa hii kuvipongeza Vyama vya Ushirika vya Msingi kwa kazi nzuri waliyofanya ya kusimamia zoezi la ununuzi wa pamba. Natambua yapo mapungufu yaliyojitokeza katika shughuli ya ununuzi wa pamba ikiwemo AMCOS kupoteza fedha za makampuni ya pamba mfano Wilaya ya Maswa na kuchelewesha kulipa baadhi ya wakulima katika Wilaya za Bunda na Serengeti. Namuagiza Mrajis kuchukua hatua za haraka za kisheria kwa viongozi wote wa AMCOS waliofanya ubadhirifu ili haki itendeke na ionekane inatendeka. Taarifa ya hatua zilizochukuliwa niipate tarehe 30 Novemba, 2018.
Mheshimiwa Mwenyekiti,
Baada ya maelezo hayo, nachukua fursa hii kutamka kwamba Mkutano wa 14 wa Wadau wa Pamba umefunguliwa na nawatakia mkutano wenye tija ili kuongeza uzalishaji wa pamba kukabiliana na mahitaji ya uchumi wa viwanda.

Asanteni kwa Kunisikiliza!

